
Значэньне хрышчэньня паводле апостала Пётры і іншых
У гэтай гутарцы мы прыходзім да месца ў Першым пасланьні апостала Пётры, дзе аўтар тлумачыць значэньне хрышчэньня ў жыцьці вернікаў, да якіх ён пісаў, як таксама для нас, сучасных пасьлядоўнікаў Ісуса Хрыста. Перагледзім ды паразважаем над тым, што апостал Пётра піша на гэты конт, але перад тым паўтару, што першае пасланьне Пётры было непасрэдна напісана ды накіравана тым першым веруючым у Ісуса Хрыста, якія былі параскіданы па ўсёй Рымскай імпэрыі таго часу. З кожным днём людзі і ўлады чулі пра іх і адгукваліся нэгатыўна і варожа супраць іх. Рымскі цэзар заявіў, што грамадзяне імпэрыі мусяць быць поўнасьцю адданымі і лаяльнымі яму і ягонаму палітычнаму рэжыму ды нават трэба было вызнаваць яго гаспадаром сьвету. Хрысьціяне не маглі пагадзіцца з такім прызнаньнем, бо былі перакананыя, што адзіным гаспадаром сьвету можа быць толькі Ісус Хрыстос. У трэцім разьдзеле пасланьня апостал Пётра прыпамінае, што веруючым у Хрыста трэба быць гатовымі пакутаваць нават несправядліва за тое, што яны ў Хрыста вераць і ніякага іншага чалавека не прымаюць гаспадаром сьвету. Пётра падахвочвае вернікаў заставацца вернымі і цалкам адданымі Ісусу Хрысту, нягледзячы на тое, што за веру ў Яго ім трэба будзе пакутаваць. Ён нават кажа, што калі веруючыя пакутуюць несправядліва за веру ў Хрыста, то гэта даспадобы Богу Айцу. Узорам такога стаўленьня да пакутаў служыць сам Ісус Хрыстос. Збаўцу беспадстаўна засудзілі на каральную сьмерць укрыжаваньнем, але Ён ужо загадзя ведаў, што Ягоная сьмерць на крыжы адкрые шлях для ўсіх людзей атрымаць дараваньне грахоў і вярнуцца назад да Бога.  

Апостал піша пра гэта наступнымі словамі : «бо лепш... пакутаваць за тое, што робіце дабро, чымся за тое, што чыніце зло, бо і Хрыстос аднойчы перацярпеў за грахі – праведны за няправедных, каб прывесьці нас да Бога, будучы ўмярцьвёны ў целе, але ажыўлены ў духу... у якім Ён (гэта значыць, Ісус Хрыстос) пайшоў і абвясьціў духам, што былі ў цямніцы, некалі непакорлівым, калі доўгацярплівасьць Божая чакала ў дні Ноя, пакуль будаваўся каўчэг, у якім нямногія, гэта значыць, восем душ, былі выратаваны праз ваду, і цяпер на ўзор гэтага хрышчэньне вас ратуе, - не змываньне бруду цела, але абяцаньне добрага сумленьня, – уваскрэсеньнем Ісуса Хрыста, Які, узышоўшы ў неба, знаходзіцца праваруч Бога, і Яму падпарадкаваныя анёлы і ўлады і сілы».
 

Гэтае месца асабліва цікавае з тае прычыны, што паведамляе нам аб тым, што памёршы на крыжы, Дух Хрыстоў сышоў у месца, што апостал называе «цямніцай». Там жа Ён прапаведаваў духам непакорлівых, якія жылі ў дні Ноя перад натоўпам, калі будаваўся каўчэг, але яны ж не адгукнулася каяньнем у сваіх грахах і патанулі ў вадзе патопу. Што Хрыстос ім казаў – ня сказана, хоць багасловы прапаноўваюць розныя тэорыі аб тым. У рамках гэтай гутаркі мы проста абмежаваны, каб адэкватна займацца гэтым пытаньнем. Нас цяпер найболей цікавяць словы, запісаныя апосталам пасьля гэтага, дзе ён піша пра вялікую паводку і хрышчэньне.

Пётра зьвяртае ўвагу на тое, што з усіх людзей на сьвеце ў дні Ноя захаваліся ад гібелі ў вадзе патопу толькі восем душ. Усе яны былі чальцы Ноевай сям'і. Чаму яны не загінулі, як рэшта чалавецтва? Таму, што паслухаліся Бога і Ноя. Не прымалі ўдзелу ў распусным жыцьці большасьці людзей таго часу. Паверылі Ною і ў адпаведны час увайшлі ў каўчэг перад тым, як густыя хмары зьявіліся ў нябёсах ды вылілі на зямлю аграмадную масу вады, што давяло да той вялізарнай паводкі. Так, восем душ былі выратаваны ў той вадзе дзякуючы таму, што яны знаходзіліся ў каўчэгу. І якраз тут жа апостал пераходзіць у думцы да ролі воднага хрышчэньня ў жыцьці вернікаў. Ён падахвочвае сваіх чытачоў прыгадаць той час, калі яны самі прынялі сьвятое воднае хрышчэньне. Яны ў мінулым пачулі Дабравесьце пра збаўленьне ад грахоў церазь веру ў Ісуса Хрыста, пакаяліся ў асабістых грахах і ў сваёй грэшнасьці перад праведным Богам і ўверавалі ў ахвярную сьмерць Хрыста за іхнія грахі. Заявіўшы апосталам пра сваё шчырае каяньне ў грахах і веру ў Ісуса Хрыста, яны папрасілі сьвятое воднае хрышчэньне ў імя Ісуса Хрыста. У дзень Пяцідзясятніцы Дух Сьвяты сышоў на першых вернікаў Хрыстовых і апостал Пётра патлумачыў усім прысутным, што Дух Сьвяты гатовы ўвайсьці ў сэрцы кожнага, хто каецца ды веруе ў Хрыста. У кнізе Дзеі сьвятых апосталаў сцэна апісваецца гэтак: «Яны ж (гэта значыць, людзі, якія прыйшлі на сьвята Пяцідзясятніцы ў Ерусаліме), пачуўшы, былі ўражаны да глыбіні сэрца і сказалі Пётру і астатнім апосталам: Што нам рабіць, мужы браты? І Пётра кажа ім: пакайцеся, і няхай кожны з вас будзе ахрышчаны ў імя Ісуса Хрыста дзеля дараваньня вашых грахоў, і вы атрымаеце дар Сьвятога Духа».
 Трэба перш за ўсё пакаяцца і ўвераваць і толькі тады прыняць воднае хрышчэньне.
Апостал Пётра мяркуе, што вада патопу служыць узорам або сымбалем воднага хрышчэньня, якое вернікі Хрыстовы прынялі пры навярненьні да Збаўцы Хрыста. І цікава тут жа адзначыць, што апостал Пётра прыгадвае чытачам пра іхняе мінулае хрышчэньне, якое іх ратуе, як ён кажа. Я таго погляду, што апостал прыгадвае сваім чытачам-вернікам пра той час, калі яны прынялі хрышчэньне, каб напомніць ім, што яны ў мінулым пакончылі са старым спосабам жыцьця паводле плоці і пачалі жыць новым праведным жыцьцём паводле Духа. У той час яны навярнуліся да Бога з просьбаю Ягонай дапамогі ў жыцьці пад Ягоным кіраваньнем, выказалі абяцаньне служыць Госпаду Богу і заставацца вернымі Яму да канца зямнога жыцьця. Сіла на праведнае жыцьцё цесна зьвязана з тою сілаю, што была выяўлена пры ўваскрэсеньні Ісуса Хрыста зь мёртвых і сталася даступнай верніку праз Духа Сьвятога. Дух Сьвяты сышоў на нованаверненых. Ён увайшоў у іхнія сэрцы і працягваў існаваць і дзейнічаць у іх даўным-даўно пасьля іхняга навярненьня. Пачатак у хрысьціянскім жыцьці меў асаблівае значэньне, бо няверуючыя людзі ўжо пачалі вернікаў турбаваць і перасьледаваць. «Памятайце той дзень, калі вы пакаяліся, уверавалі ды прынялі хрышчэньне, - быццам бы кажа апостал Пётра сваім чытачам, - вы паабяцалі служыць толькі Госпаду Богу, што б там ні здарылася з вамі. Як Гасподняя сіла была перададзена вам у дзень вашага хрышчэньня, хай яна нават і цяпер ізноў напоўніць вас і працягвае дзейнічаць у вас праз Духа Сьвятога». 

Там, дзе апостал Пётра кажа, што хрышчэньне ёсьць абяцаньне добрага сумленьня, некаторыя перакладчыкі-багасловы перакладаюць на выраз «хрышчэньне ёсьць просьба аб добрым сумленьні». Гэта, зразумела, нясе іншае значэньне. Поўнай яснасьці аб тым, які з двух выразаў больш праўдзівы, няма, але гэта ня так важна з тае прычыны, што пры хрышчэньні вернік і дае абяцаньне Хрысту служыць Яму і просіць ў Яго унутранай духоўнай сілы на сьвяты вобраз жыцьця паводле Гасподняй волі. 

Значыцца, пры хрышчэньні вернік целам абмываецца вадою, а духам памірае да грэшнага спосабу жыцьця. Абмываньне цела вадою прыгадвае яму пра дараваньне грахоў і пахаваньне да старога спосабу жыцьця бяз Бога. Нованаверненага упускаюць у ваду і тут жа падымаюць зь яе. Хто так робіць, адчувае ўваскрэслую Гасподнюю сілу і гэта  дапамагае яму жыць па-Божаму тым праведным жыцьцём. Апостал Павал таксама аб гэтым піша і мы чытаем ягоныя словы наступныя: «Мы, хто быў ахрышчаны ў Хрыста Ісуса, ахрышчаны ў Ягоную сьмерць, каб як быў уваскрэшаны Хрыстос зь мёртвых славаю Айца, так і мы ўсе пачалі хадзіць у навізьне жыцьця»,
 І ўсё гэта зноў стаецца актуальным для сёньняшняга дня ды дзейсным дзякуючы той сіле, якая была праяўлена пры ўваскрэсеньні Хрыста зь мёртвых. Яна сёньня выліваецца на кожнага новага чалавека, які ўпершыню навяртаецца да Бога і Хрыста, але таксама яна перадаецца таму сталаму верніку, які даўным-даўно навярнуўся да Бога і сёньня мае патрэбу ў асаблівым дотыку і ўмацаваньні Духам Сьвятым.  

У Сьвятым Пісаньні мы сустракаем розныя іншыя спасылкі на воднае хрышчэньне і тлумачэньні пра яго датычнасьць да духоўных рэальнасьцяў. Напрыклад, аўтар Пасланьня да габрэяў піша: «Маючы вялікага Сьвятара над домам Божым, прыступайма са шчырым сэрцам, з поўнай верай, акрапіўшы сэрцы ад заганнага сумленьня і абмыўшы цела чыстаю вадою, прыступайма да непахіснага вызнаньня надзеі, бо верны Той, Хто абяцаў».
 Інакш кажучы, той, хто навяртаецца да Бога з каяньнем і вераю ў Хрыста як Збаўцу, ачышчаецца ад грахоў і прымае хрышчэньне ў знак сваёй сьмерці да старога жыцьця паводле плоці і ўваскрэсеньня да новага жыцьця паводле Духа. Апостал Павал напісаў, што «калі зьявілася дабрыня і чалавекалюбства нашага Збаўцы Бога, то не за ўчынкі праведнасьці, якія мы зрабілі, але паводле Сваёй міласэрнасьці Ён уратаваў нас праз абмываньне адраджэньня і абнаўленьня Сьвятым Духам, Якога Ён багата выліў на нас празь Ісуса Хрыста, нашага Збаўцу».
 Мы таксама памятаем словы, выказаныя самім Ісусам Хрыстом і запісаныя ў Дабравесьці паводле Марка: «І сказаў ім: Ідзеце па ўсім сьвеце, прапаведуйце Дабравесьце ўсяму тварэньню. Хто ўверуе і ахрысьціцца – будзе ўратаваны, а хто не ўверуе – будзе засуджаны».
 Гэтая заява паказвае, што хрышчэньне бязь веры ні ў якім разе не ратуе чалавека. Вера ва ўсім гэтым неабходна для чалавечага ўратаваньня ад грахоў і іхніх вынікаў, а сапраўдная вера паказваецца прыняцьцем воднага хрышчэньня. 

Паважаны слухачу, ня ведаю, у якім духоўным стане ты знаходзісься цяпер перад сьвятым Богам, але магчыма ты маеш патрэбу ў Ім. Памятайма тыя крокі, якія ўпамінуюцца Словам Божым для нашага збаўленьня. Мы ўсе аднолькава грэшныя людзі перад сьвятым Богам. Трэба пакаяцца ў сваіх грахах і грэшнасьці перад Ім. Трэба ўвераваць у ахвярную сьмерць Ісуса Хрыста за мае грахі і падзякаваць Яму за гэта. Вера ёсьць таксама спадзяваньне на Хрыста, што Ён уратуе цябе, што Ён твой Збавіцель. А сваё каяньне і вераваньне мы паказваем прыняцьцем воднага хрышчэньня. Зьвярніся да Бога з каяньнем і верай і ў малітве папрасі, каб Госпад Бог давёў цябе да суполкі веруючых, якія чытаюць Біблію і жывуць паводле яе вучэньня. Малюся за цябе, дарагі слухачу, і веру, што Госпад дапаможа табе ў гэтай найважнейшай справе.

